
ABSTRAK 

Islam bersumberkan wahyu yang sahih dari Allah SWT sebagai panduan kehidupan 

manusia melalui al-Quran dan al-Hadis. Penggunaan aplikasi-aplikasi hadis pada masa 

kini sangat membantu masyarakat memahami hadis dengan lebih mendalam seterusnya 

diamalkan dalam kehidupan seharian. Penulisan kertas kerja konseptual ini bertujuan 

untuk mendedahkan penyelidikan aplikasi hadis di Malaysia, teori Technology Acceptance 

Model (TAM) dan cadangan awal penyelidikan prestasi aplikasi hadis berteraskan TAM. 

Oleh itu, penyelidikan ini diharap mampu menghasilkan model baharu untuk penyelidikan 

lanjutan supaya aplikasi-aplikasi hadis yang dihasilkan memberi impak positif dalam 

masyarakat seterusnya meningkatkan pengetahuan dan kefahaman mereka dalam 

melahirkan generasi Islam minda kelas pertama. 

 

Kata kunci: Prestasi, Aplikasi Hadis, Technology Acceptance Model (TAM) 

 

ABSTRACT 

Islam authentic revelation from God to guide mankind through the Quran and al-Hadith. 

The use of applications hadith nowadays help people understand more deeply the hadith 

practiced in everyday life. The paper aims to reveal the conceptual application research 

tradition in Malaysia, the theory of the Technology Acceptance Model (TAM) and the 

initial backup application performance research tradition based TAM. Therefore, this 

research is expected to produce a new model for advanced research applications that 

produced a positive impact in society thus enhancing their knowledge and understanding 

in the generation of a first-class mind. 

 

Keywords: Performance, Application Hadith, Technology Acceptance Model (TAM) 

 

 

Pendahuluan 

 

Era teknologi maklumat dan komunikasi (ICT) semakin pantas menguasai agenda 

pembangunan dan ekonomi yang memberi impak besar dalam penyebaran ilmu Pengajian 

Islam serta disampaikan dengan mudah dan berkesan melalui aplikasi ICT moden seperti 

laman web, perpustakaan digital, perisian komputer (software) dan perisian telefon mudah 

alih (apps) khususnya dalam pengajian hadis. Perisian hadis boleh dicapai melalui 

komputer dan telefon bimbit serta laman web yang memberi ruang dan peluang kepada 

masyarakat mempraktikkannya dalam kehidupan seharian.  

 

Penyelidikan Aplikasi Hadis di Malaysia 

 

Usaha pemindahan teks hadis bercetak dari medium kertas ke dalam bentuk digital atau 

elektronik memerlukan kepada perancangan yang tersusun, kesungguhan dan komitmen 

yang tinggi serta pemerhatian dan penelitian yang sangat mendalam (Shahril Nizam, 

2012). Usaha dan kegigihan para ulama untuk memelihara hadis dalam bentuk tulisan 

bercetak juga menemui permasalahan apabila wujudnya kesalahan dari sudut pembacaan, 

perletakan baris, titik, tulisan dan sebagainya. Permasalahan ini juga pasti akan berlaku 

dalam proses penyalinan teks hadis ke dalam bentuk elektronik kerana ia menggunakan 

sumber tenaga manusia yang bersifat terbatas. Ia selari dengan Moath (2015) yang 

menyatakan bahawa memproses hadis memerlukan kepakaran yang mendalam berkaitan 

bahasa Arab bagi menjaga ketulenan hadis tersebut khususnya dalam bentuk digital. 

Beberapa kajian berkaitan hadis digital yang telah dijalankan seperti: 

 

1. Forensik hadis secara digital (Yunus et al., 2010) 

2. Klasifikasi hadis menggunakan teknik Data Mining dan Named Entity Recognition 

(Kawther, 2012; Muazzam, 2014 & Mohammad Arshi et al., 2016) 

3. Sistem informasi hadis menggunakan teknik Retrieval Information (Nesdi et al., 

2013) 

4. Pencarian hadis secara digital melalui enjin carian subjek (Edy et al., 2014). 

5. Pembangunan sistem autentikasi hadis digital (Amiruddin et al., 2014) 

6. Kesahihan teks hadis Bahasa Melayu dalam bentuk digital (Andrew et al., 2015) 

 

Selain itu, penyalinan teks hadis ke dalam bentuk digital bukan sahaja memerlukan 

kepada pengetahuan terhadap ilmu hadis semata-mata malah ia juga memerlukan kepada 

suasana dan keadaan yang baik kerana ia dapat memberikan kesan positif ke atas ketelitian 

penyalinan teks. Sekiranya aspek tersebut tidak dipenuhi, sudah pasti kebarangkalian 

kesalahan berlaku ketika proses penyalinan dijalankan. Pemeliharaan hadis di alam siber 

adalah suatu usaha penting dalam memastikan ketulenan dan keautoritian teks hadis 

sebagai sumber utama selepas al-Quran serta melibatkan isu-isu etika seperti yang 

ditekankan oleh Abdul Kadar et al. (2011) & Nazura et al. (2013 & 2014). Sejajar dengan 

kemajuan zaman, paparan teks hadith mula diketengahkan dalam bentuk visual elektronik 

melalui teknologi perkomputeran dan teknologi maklumat (ICT). Beberapa kajian 

mengenai pemakaian hadis di ICT telah dilakukan. Shahril Nizam (2013 & 2012) & 

Shahril Nizam et al. (2011) telah melakukan kajian di peringkat sarjana ke atas dua buah 

laman web yang menyediakan kemudahan takhrij hadis iaitu al-Durar al-Saniyyah dan 

Islamweb. Analisa ke atas teks hadis dilakukan bagi mengenal pasti kebarangkalian 

berlakunya kesalahan teks hadis yang dimuatkan ke dalam ke dua-dua buah laman web. 

Hasil analisis telah menemukan terdapat satu kesalahan teks berlaku ke atas laman web al-

Durar al-Saniyyah. Pengkaji menyimpulkan bahawa al-Durar al-Saniyyah telah melakukan 

al-Musahhaf pada huruf ج dengan menukarkan kepada huruf ح di dalam kalimah  ِالْمَجْل. Ibn 

Manzur ketika mengulas pengertian مجل telah memetik hadith di atas yang bermaksud 

melecet, melecuh, atau membengkak. Manakala kalimah محل sangat berbeza dengan 

pengertian tersebut kerana ia bermaksud tanah yang tandus, bumi yang ditimpa kemarau, 

tidak turun hujan, mengatakan sesuatu untuk menasihati atau tidak, hujung sesuatu (untuk 

menunjukkan panjang), dan sebagainya. Prof. Madya Dr. Ishak Suliaman juga telah 

menjalankan analisis ke atas teks hadis digital melalui perisian komputer Maktabah 

Syamilah. Kajian yang telah dibentangkan di dalam National Symposium On al-Quran and 

Hadith Validation System (SAHIH 2016) ini menemukan beberapa kesalahan teks hadis 

yang dimuatkan ke dalam perisian tersebut sama ada kesalahan pada baris dan kesalahan 

pada huruf. Di antara kesalahan-kesalahan tersebut ialah kalimah Awsaaq (اوساق) ditulis 

dengan (اوسق) Awsuq, تجدوا ditulis تجذوا, dan sebagainya. 

 

 Noraini (2008) telah menghasilkan sebuah Latihan Ilmiah yang memfokuskan 

kepada analisis hadith-hadith yang dikeluarkan di dalam laman web E-JAKIM pada bulan 

Ogos 2007. Kajian beliau ini tertumpu kepada kualiti hadith yang dikeluarkan dengan 

penilaian melalui aspek takhrij. Selain itu, Mohd Khafidz (2008) dan Mohd Ismail (2011) 

juga telah menghasilkan sebuah kertas kerja berkaitan laman-laman web hadith berbahasa 

Melayu. Mereka telah menyarankan beberapa laman web terpilih dan menghuraikan fungsi 

dan kandungan laman web tersebut. Kesimpulan kertas kerja mereka adalah seiring iaitu 

subjek kajian memerlukan kepada penambahbaikan apabila wujudnya beberapa 

kekurangan yang telah dikenal pasti. Seharusnya penekanan terhadap aspek takhrij dalam 

mengetengahkan hadith di internet adalah perlu diutamakan sebagai jaminan terhadap 

keautoritian hadith yang dipaparkan. Kertas kerja yang dilakukan oleh Nor Shahriza & 

Norzelatun (2015) telah menyentuh mengenai isu penilaian kualiti maklumat hadith di 

internet. Tujuan kajian adalah untuk mengetahui sifat penggunaan, persepsi para 

cendekiawan Muslim dan penuntut ilmu ke atas penggunaan internet sebagai loncatan awal 

untuk memperoleh maklumat berkaitan hadith. Kajian ini juga telah mengenal pasti 

beberapa buah laman web yang kerap dikunjungi oleh pengkaji. Hasil daripada kajian 

mendapati bahawa terdapat perbezaan terhadap penilaian maklumat hadith di internet dan 

keperluan untuk memastikan kesahihan dan keabsahan hadith melalui rujukan bercetak. 

 

 Sebuah latihan ilmiah telah dihasilkan oleh Khalid (2001) berkonsepkan penekanan 

terhadap kualiti teks hadith yang dipaparkan di internet. Kajian beliau ini tertumpu kepada 

proses penghasilan teks daripada analog elektronik yang dikenali sebagai digital signature. 

Pengaplikasian digital signature ke atas paparan teks hadith di internet adalah sebagai satu 

usaha bagi menjamin keselamatannya dan memastikan ia berintegriti untuk dimuatkan ke 

dalam internet. Seiring dengan kemajuan dan kemajuan teknologi maklumat, beberapa 

pakar Muslim telah menyedari untuk memanfaatkannya melalui penghasilan perisian 

hadith. Untung Margono (2009), di dalam kertas kerjanya telah membincangkan mengenai 

perisian al-Maktabah al-Syamilah sebagai medium mentakhrij hadith secara pantas dan 

tepat.ِSelainِ itu,ِ ‘AbdِAllahِ(2011)ِdiِdalamِkajiannyaِ telahِmenganalisisِkeistimewaanِ

beberapaِ perisianِ hadithِ sepertiِ Mawsu‘ahِ al-Hadith al-Syarif, al-Jami’ِ al-Kabir, al-

Mawsu‘ahِ al-Dhahabiyyah, al-Maktabah al-Alfiyyah li al-Sunnah al-Nabawiyyah, 

Maktabah al-Ajza’ِal-Hadithiyyah dan sebagainya. 

 

Technology Acceptance Model (TAM)  

 

Technology Acceptance Model (TAM) merupakan teori sistem maklumat berkaitan 

kegunaan dan penerimaan pengguna terhadap sesuatu teknologi (Davis, 1989; Bagozzi et 

al., 1992) melalui beberapa faktor yang mempengaruhinya seperti Perceived 

usefulness (PU) dan Perceived ease-of-use (PEOU). PU ditakrifkan sebagai tahap 

kepercayaan terhadap penggunaan teknologi yang mampu meningkatkan penggunaannya 

manakala PEOU pula tahap kepercayaan terhadap penggunaan teknologi yang mampu 

memberi kemudahan kepada pengguna (Davis, 1989). Menurut Adams et al. (1992), Davis 

(1989), Hendrickson et al. (1993), Segars & Grover (1993), Subramanian (1994) dan 

Szajna (1994), teori asal ini telah direplikasi oleh beberapa penyelidik lain untuk 

mendapatkan bukti empirikal berkaitan hubungan yang wujud antara kegunaan 

(usefulness), kemudahan penggunaan (ease to use) dan penggunaan sistem (system use). 

Kajian lalu menunjukkan bahawa TAM telah digunakan dalam pelbagai penyelidikan 

iaitu: 

 

i. Media sosial dan teknologi maklumat (Legris et al., 2003; Lee & Lehto, 2013; 

Hafedh, 2014; Kholoud et al., 2014; Park et al., 2014; Wallace & Sheetz, 2014; 

Acarli & Saglam, 2015) 

ii. Perniagaan, perbankan dan kewangan (Bobby & Zaki, t.t., Wu & Wang, 2005; 

Hanudin, 2007; Ha &  Stoel, 2009; Fithriah & Hanudin, 2011; Ingham et al., 2015) 

iii. Pendidikan (Ong & Lai, 2006; Hsiao & Yang, 2011; Jan & Contreras, 2011; Taher, 

2012; Cheung & Vogel, 2013; Padilla-Meléndez et al., 2013; Kei, 2014; Wei & 

Shamsul, 2014; Jin, 2014; Agusti, 2015; Ernawati & Yudi, 2015; Acarli & Saglam, 

2015) 

iv. Perkhidmatan mudah alih (Lopez-Nicola, 2008; Molina-Castillo & Bouwman, 

2008; Chen & Chen, 2008; Tsai, 20011; Wang & Lu, 2011) 

v. Penjagaan kesihatan & perubatan (Holden & Karsh, 2010; Melas et al., 2011; Pai 

& Huang, 2011; Ward, 2013; Peek et. al, 2014) 

vi. Sumber tenaga (Toft, 2014; Schuitema & Thøgersen, 2014; Akhman & Mishra, 

2015) 

 

       Kajian yang dilakukan oleh King & He (2006) menggunakan analisis meta 

terhadap 88 penyelidikan yang telah diterbitkan dan data yang boleh dipercayai mendapati 

TAM merupakan satu model sah & teguh penggunaannya di seluruh dunia serta berpotensi 

diaplikasi secara meluas dalam pelbagai bidang. Ia diperkuatkan lagi dengan hasil kajian 

Jackson et al. (2013) yang mengakui bahawa TAM memberi kesan positif terhadap 

penerimaan pengguna teknologi. Oleh itu, pihak penyelidik bercadang untuk menjalankan 

penyelidikan berkaitan prestasi aplikasi hadis dalam persekitaran interaktif berasaskan 

TAM. 

Prestasi Aplikasi Hadis Berteraskan TAM: Cadangan Awal Penyelidikan 

 

 

Projek penyelidikan ini telah diluluskan melalui Geran Jangka Pendek Universiti Sains 

Islam Malaysia (USIM), Fasa 2/2016 bertajuk Prestasi Aplikasi Hadis Dalam Persekitaran 

Interaktif bermula 6 Oktober 2016 – 6 Oktober 2018 (24 bulan) sebanyak RM 5,000.00. 

Penyelidikan dianggotai oleh Dr. Amran Abdul Halim (Ketua Penyelidik), Ahmad Sanusi 

Azmi dan Syed Najahuddin Syed Hassan dari Jabatan Pengajian Quran & Sunnah (JPQS), 

USIM dan Norazmi Anas, Shahril Nizam Zulkipli dan Mohd. Syukri Mohd. Noor dari 

Akademi Pengajian Islam Kontemporari (ACIS), Universiti Teknologi MARA (UiTM), 

Kampus Tapah, Perak. Sasaran awal yang diletakkan oleh kumpulan penyelidik ialah 

membentangkan satu (1) kertas kerja penyelidikan di konferensi (nasional / antarabangsa) 

dan satu (1) penerbitan artikel jurnal berindeks ERA/SCOPUS/ISI.  

 

 Rekabentuk kajian yang dipilih bersifat kualitatif dan kuantitatif dalam 

pengumpulan data atau lebih dikenali sebagai exploratory sequencial mixed method. 

Kaedah kualitatif merujuk kepada pengertian, konsep, definisi, ciri-ciri, metafora, simbol 

dan deskripsi tentang sesuatu (Berg, 1989), manakala kaedah kuantitatif pula dikaitkan 

dengan data numerika dan ketepatan (Piaw, 2006). Secara spesifiknya, rekabentuk kajian 

yang dipilih oleh pengkaji ialah kajian lapangan (field research) menggunakan instrumen 

temubual berstruktur dan kajian deskriptif tinjauan (descriptive research survey) 

menggunakan soal selidik. Temubual merupakan kaedah terbaik apabila seseorang 

penyelidik perlu untuk mencungkil maklumat berkenaan persepsi orang ramai, tingkahlaku 

dan pengertian (Menter et al., 2011) serta merupakan data primer kajian ini berdasarkan 

kenyataan Sulaiman (2009) iaitu data primer merupakan data utama yang didapati secara 

terus dari responden (temuduga atau soal selidik), observasi dan eksperimen. Teknik 

persampelan tembual melibatkan persampelan purposif (Purposive Sampling) fokus 

kepada ahli akademik Universiti Awam (UA) terpilih yang mempunyai kepakaran dalam 

bidang hadis seperti USIM, UM, UniSZA, UIA dan USAS, manakala soal selidik 

melibatkan persampelan berkelompok (Cluster Sampling) terhadap pelajar-pelajar bidang 

hadis di Fakulti Pengajian Al-Quran dan Al-Sunnah (FPQS), USIM dan Akademi 

Pengajian Islam Universiti Malaya (APIUM). Persampelan purposif merupakan 

persampelan yang menjurus pihak yang berkepentingan (stakeholder) dalam kajian ini dan 

biasa digunakan dalam kajian kualitatif. Selain itu, ia berguna dalam konteks penyelidikan 

penilaian serta analisis dasar melibatkan strategi mengenalpasti pihak berkepentingan 

utama yang terlibat dalam mereka bentuk, memberi, menerima, atau mentadbirkan 

program atau perkhidmatan yang dinilai atau sebaliknya (Given, 2008). Penggunaan 

perisian komputer tertentu untuk menganalisis data semakin mendapat sambutan pada 

masa kini dan merupakan alternatif selain kaedah analisis data secara manual. Perisian 

Nvivo10 akan digunakan untuk analisis data kualitatif. Menurut Ary et al. (2010) dan 

Sulaiman (2009), perisian yang paling kerap dan meluas digunakan dalam bidang 

pendidikan untuk menganalisis data deskriptif ialah perisian IBM SPSS (Stastistical 

Package for the Social Sciences) untuk mendapatkan statistic deskriptif. Oleh itu, 

penyelidik akan menggunakan perisian komputer IBM SPSS versi 21.0 untuk membantu 

dalam analisis data deskriptif kajian ini. Piaw (2006), statistik deskriptif merupakan 

statistik yang digunakan untuk menghuraikan ciri-ciri variabel/pembolehubah dan 

menggunakan petunjuk-petunjuk seperti min, sisihan piawai, median, mod, taburan normal 

dan skor Z untuk menyatakan ciri-ciri tersebut. Soal selidik merupakan salah satu 

instrumen utama dalam kajian ini. Penyelidik perlu memastikan soal selidik yang 

disediakan memenuhi kriteria yang diperlukan agar data yang diperoleh dapat mencapai 

objektif-objektif yang ditetapkan dengan jayanya. Oleh itu, satu ujian perlu dilakukan ke 

atas soal selidik tersebut sebelum diberikan kepada sampel utama kajian. Menurut 

Noorzan (2010), Sulaiman (2009) dan Piaw (2006), ujian ini dikenali sebagai ujian rintis 

(pilot testing) soal selidik bertujuan untuk memastikan soal selidik yang dicipta sempurna 

dan tiada kekurangan. Jika terdapat kekurangan dalam soal selidik yang dicipta, maka 

penyelidik perlu melakukan penambahbaikan melalui kritikan responden sampel uji rintis 

ini. Kebiasaannya jumlah responden sampel uji rintis ini sekitar 5-10 peratus dari sampel 

sebenar (Noorzan, 2010). Kajian rintis soal selidik akan dilakukan terhadap pelajar 

Universiti Sultan Azlan Shah (USAS) melibatkan 20-30 responden. Akhirnya, SEM 

(Structural Equation Modelling) menggunakan AMOS digunakan untuk membentuk 

model yang telah dicadangkan sebelum ini.  

Kajian ini akan cuba mengenalpasti aplikasi hadis popular yang digunakan olah 

pelajar Universiti Awam (UA) terpilih di Malaysia serta membangunkan model prestasi 

aplikasi hadis dalam persekitaran interaktif moden pada hari ini. Ia merupakan alternatif 

baharu dalam Pengajaran & Pembelajaran (P&P) yang mengunapakai aplikasi hadis yang 

boleh diakses dalam gajet moden seperti PC, tablet, telefon pintar dan sebagainya serta 

membuat penilaian baharu terhadap prestasi aplikasi-aplikasi tersebut pada masa akan 

datang untuk peningkatan kualiti setanding kitab asal hadis bercetak. 

 

 

Kesimpulan 

 

 

Penggunaan teknologi moden dalam penghasilan aplikasi-aplikasi semasa melalui gajet 

sangat memberi manfaat kepada manusia serta memudahkan capaian ilmu pengetahuan 

Islam khususnya hadis Nabi SAW. Walaupun begitu, ianya perlu diteliti serta mengikut 

garis panduan yang dibenarkan syarak supaya tidak berlakunya penyebaran hadis-hadis 

palsu dalam masyarakat agar umat Islam dapat mengamalkan ajaran Islam sebenar selari 

kehendak wahyu. 

